3. Vargėnunti keliuonė

Ė dar auštont, kol tabmėiguojė šeimininkā ė lelioks, Magdelė pro tomsa atsėkielė ė išejė nomėi. Ka pradiejė tekietė saulė, ana jau bova tuolėi nuejusi. Nu rasuos paršlapa vėsė drabuželē, bet nesošala. „Žuoliū rasa, – mėrg anuos galvuo mintės, – ta ne kažkuoks tėn mīžals. Pakėls saulė, išdžiūsio ė būsio švari...“ Ana kėik begaliedama skubiejė tuolīn nu tū šeimininku, korėi nemuok valdītė sava vākū ė tėik niekėn auklės.


Tou rīta anā vėsamė pasaulie nebova nieka bjauriau kap tuokė maža vaikpalaikė pasėleidėms. Kāp anam gal leistė mīžtė ont auklės ė nesobartė, ni vėina pėktesnė žuodė nepasakītė? „Stasė už tuokius dalīkus mon kaili nulopto, vo če, a matā, gali dėrbtėis kāp tik nuori, ė nieka…“ Tuo Magdelė nikāp negaliejė soprastė. „No, a begal kamė būtė bjauriau?– mėslėjė skubiedama nomėi. – Patis pekluos velnē vėns so kėto geriau elgas ė nikumet vėns ont kėta nemīž. Aš tuokiū baisiū vākū nekavuojau ė ni už kuokius piningus nekavuosio. Lai anėi gīven kāp nuor, lai anėi pasiuntas. Aš so lig dėino nu tuokiū žmuoniū torio ėšētė ė savės skriaustė nikumet nelēsio. Ka monės če nebėbūs, pasioskėties, dėrbkėties vėns kėtam ne tik ont drabužiu, bet, je nuorėt, ė ont akiū... Kas mon rūp, gīvenkėt be monės kap tiktā jums rēk...“  


Merguitis ejė vėn greitindama žingsni, ka tik nieks anuos nabgalietom prigintė. Saulelė jau kėlsteliejė, vo mažuojė auklelė trauk sau nuosės tėisomo par rasuota duobėlū lauka ė anā atruodė, ka ēt ne kor kėtor, vo tėisē nomėi. Ka pasėbėngė lauks, ana parlėpa par gėli griuovi ė ožsėruopštė ont tėkra kelė. Anuos maža šėrdelė apiemė dėdliausis džiaugsmos. Ētė bova daug lėngviau – kels tatā ne kuokėi tėn laukā. Vėsė kelē vėsumet īr notėistė i žmuoniū nomus. Magdelē nu tuos minties ne tik akies prašvėsiejė, bet ė sīluos prėsėdiejė. 


Ejė nežėnuodama nē kamė īr tėi anuos nomā, nē kamė daba īr ana pati. Bet tuokės mintis galvuos anā nimaž nekvaršėna ė tas anā vėsā nerūpiejė. Vāks biega nu sava paniekėnėma. Vėsks kėts anā atruodė niekā. Dabā ana bova laisva, ė ta nelīgi rītmetė dėrva pu kuojuoms ė dabā atsėradės žvīrouts kels, anā atruodė kāp pats tėisiausis kels į nomus.

Beeidama jau iš tuola ana pamatė, ka kelio prīšās atvažiou dvikinkē ratā. Ka anėi priartiejė, pamatė  ė ratūs besiedėnti paugosi žmuogo. Vežies, sotėkės kelie tuokė žmuogīstelė, sostabdė arklius ė pasėteirava:


– Vo kor to, vākali, tuoki onkstīva rītmeti ėiti?


– Pas sesėri Stasė...


Diedė vėsā nieka nežėna, kas ta Stasė ė viel klaus:


– Vo kāp šauk tava papa?


– Mona papa bova so oustās, bet jau senē mėrė, vo mama ožkasė patiuo kapū kertie, pu lėipo...


Ka pu biški, pu biški Magdelė so diedė išsėrokava, tas žmuogos jau pradiejė soprastė, kāp če īr kou tam vākou reišk ta keliuonė. 


– Vo dėk to vėina ēti, diel kuo nieks neit so tavėm karto?


– Vakar dėina muni apmīža šeimininku vāks ė anuo nieks neapstruošėjė. Aš ėlgiau tėn nebgaliejau begīventė, onkstėi atsėkieliau ė ėšejau... Vo kas tėi žmuonis bova ė kamė anėi gīven, aš nežėnau...


– Vo kou tava papa dėrba?


– Siova ė taisė batus...


Diedė i miestali taisītė batu īr vežės ne vėina karta ė anam jau biški ligo ė paaiškiejė, kėinuo gal būtė ta mergātė. Bet kāp tuoks pīplīs galiejė atsėdortė ont tou tuolėmo kelio — lig gala soprastė dar negaliejė.

– Vo rasintās atsėmėni, kāp īr tava patiuos arba tava papas pavardie?


– Papa vadėnuos Zūbė, vo kuoki mona pavardie, aš nežėnau. Vo tēp jau Stasė muni šauk Magdelė.


Ištardės Magdelė diedė anā pasiūluojė:


– Vākali, sieskės i vežėma šalėp monės. To ēti vėsā ne i tou posė. Aš kāp tik ė važioujo i miestali, vedom īr pakeliou. Je nuori, aš tavi galio pavežtė.


Magdelė, kap ė atvažioudama, isitaisė ratu galė. Tėn bova pridieta žuolėis ė anā siedietė bova minkštā. Diedė daugiau nebrokavuos, ta Magdelē pu ėšsiedietas luovelie naktėis, ka tik pradiejė kaitintė saulelė, nosvėra galvelė ė mergātė, nulinkusi ont žuolies, kėitā užmėga. Mėigs bova gers ė līgos, nes ana važiava nomėi, nebėbova nikuokiū biedū, prapoulė nakti vargėnė sapnā. Magdelė ni nejota, ka diedė bova sostuojės, ka geriau anou pagoldė, pakėša pu galvo dekė kertė... Ka atsėboda, pro gardiu tarpelius ana pamatė miestalė truobas, ė, pakielusi galva, jau atsėpažėna, ka īr vėsā netuolėj nomū. Ka ana išlėpa iš ratu, diedė pajiemė mergelē už ronkā ė anodo nuejė i truoba.


– Ētav, ētav, – saka Magdelė, – če īr Stasė, galiesi anou pamatītė ė pasėrokoutė. Aš nuorio ētė tik pas Stasė ė niekor kėtor...


Ta Stasė, ka pamatė, kou atved tas diedė, sodaužė ronkuoms ė tik besošoka:


– A Jezusmarėjė, vākali, a to ė iš tėn parejē?


– Parejau. Aš tėn nebūsio ni už kuokius piningus. Ont monės tėn mīž vāks, aš tėn nebūsio, – paaiškėna Magdelė.


Paskou Stasė ėlgā rokavuos so diedė, anodo gierė arbeta, vo ka diedė išejė, dėdliuojė sesou atsėsieda pri stala, so ronkuoms sosėjiemė galva ė pradiejė ašaruotė:

 
– Vākali, kor mon dabā tavi berēks dietė, kor tavi nokėštė?


Vo Magdelė bova somėslėjusi iš nomū niekor nebētė, gīventė iš vėina so sava sesėrė...

